
Hamasei urteko ikasle gehienak ez dira euskaraz moldatzeko gai 

Felix Etxeberria (EHU-ko irakasle katedraduna)

 Egun gutxi dira Hezkuntza Sailak euskal ikasleen euskaraz lortutako mailaren berri argitaratu duela. Kezkagarriak benetan, ez gai berria delako, aspaldian bagenuen kezka hori, baizik eta emandako emaitzek askoren susmoak gainditu dituztelako. 
Proba hau Euskal Herriko DBH 4. mailako, 16 urte, 1.191 ikasleei pasa zaie. Ahozko eta idatzizko probak izan dira erabili direnak. Proba hau ingelesezko First Certificate, antzeko azterketa izan da eta hizkuntza menperatzekoan erdi mailako gaitasuna adierazten du. Euskararekin konparatuz, EGA agiria baino maila bat beherago.Datu estatistikoen arabera (EUSTAT, 2004), DBHko ikasleak eskolatzerakoan horrela daude banatuta: A ereduan % 29, B ereduan %24 eta D ereduan %47. Hezkuntza Sailak emandako datuen arabera, A ereduan ez da ikaslerik euskaraz moldatzeko gai dena, B ereduan berriz %33 moldatzen da euskaraz eta D ereduan %68 da maila gainditzen duena. Baina, zenbat dira denera euskara gaitasuna lortzen ez duten ikasleak? Hori jakiteko ereduen banaketa eta testaren emaitzak uztartu behar dira. D ereduko (%47) bi herenak gainditzen du proba (%32) eta B ereduko (%24) herenak lortzen du maila hori %8). Beraz, ikasleriaren % 40k, gutxi gorabehera, gainditzen du testa, beste %60 atzean gelditzen delarik. 13 urte eskolan, gutxienez, pasa ondoren, euskara eta euskaraz ikasi ondoren, gure ikastetxeko ikasle gehienek ez dute euskara menperatzen. % 60k ez dute euskaraz moldatzeko gaitasun nahikorik!Emaitzak horrela dira eta irtenbideak aurkitzen lehenbailehen hasi beharra dago. Hona hemen zenbait irizpide. 

g Hizkuntz ereduen frakasoa. Sortu zenean, hizkuntz ereduen sistemak bere justifikazioa izan bazuen, eta horrela iruditzen zait zela, 23 urte geroago garbi dago ez duela ondorio onik ematen. B eta A ereduen frakasoa erabatekoa da, eta D ereduaren frakasoa galanta azaldu da. Beraz, eredu bakarra behar dugu, D eredua indartu eta beste biak, A eta B, desagertu. 

g 1983ko eta 1993ko araudiak ez dira betetzen. Hizkuntz ereduei buruzko 1983ko dekretuak A ereduari buruz aurreikusten zuenez, «OHOko goi mailetan beste irakasgaietako zenbait gai ere euskaraz landu ahal izango dituzte, baldin eta ikasleak beren euskara mailaz nahiko trebaturik baleude». Bestalde, 1993ko Euskal Eskola Publikoaren Legeak A ereduari buruz zera dio: «Euskara, ... Gutxienez ohizko harremanetarako eta erabilerarako gisa erabili ahal izan daitezen». Garbi dago, legea ez dela betetzen. 

g Gizarte osoaren inplikazioa beharrezkoa da. Eskola beharrezkoa da euskara berreskuratzeko, baina eskolak ezin du, berak bakarrik, zama guzia bere gain hartu. Askotan entzun eta irakurri dugunez, gizarte osoaren parte hartzea behar-beharrezkoa da. Beraz, ez da gure ereduen frakasoa bakarrik, gizarte osoarena baizik. Gure gizartean, eskolan eta eskolatik kanpo euskara indartzeko neurriak hartzearen garaia iritsi zaigu. 

g Ikasle erdiak baino gehiago euskara ez duela menperatzen ikusten dugunean, zer arraio ari gara ingeles hizkuntza 4 urterekin irakasten? Non daude lehentasunak? Ez ote litzateke egokiagoa euskara indartzea adin horretan eta ingelesa ikasten hastea 6 edo 8 urterekin? 

g Gure ikastetxeen curriculuma, metodologia, baliabideak berraztertu egin beharko dira. D ereduan, 13 urte dena euskaraz ikasten aritu eta gero, hiru ikasletik batek ez du oinarrizko gaitasuna lortzen. Irakasleok ere badugu zer berritu hizkuntzen irakaskuntza alorrean. Ikuspegi formalista eta gramatikala mugatuz, orientabide komunikatiboa eta integratzailea landu beharra dago. Hizkuntzari zor zaion garrantzia emanez, denok hizkuntza irakasleak garela ohartuz. 

g Aldaketa hau bultzatzeko, behar den formazioa bideratzeko eta errefortzuak eta baliabideak ezartzeko Administrazioaren babesa eta laguntza beharrezkoa da. Diru gehiago, irakasle gehiago, talde eta baliabide gehiago beharrezkoak dira irakasleak ondo prestatu eta ikasle gehienek euskara maila on bat lortzea nahi badugu. Dena den, badago txosten honetan beste zenbait datu interesgarri. Adibidez, nesken artean % 53k gainditzen du proba, mutilen arteko %42 den bitartean. Zer gertatzen da mutilekin? 

Bukatzeko, txosten honi erantsi beharreko bi galdera. Zer ari ote da gertatzen gaztelerarekin, batez ere B eta D ereduan? Bestalde, zein emaitza ari dira lortzen ikasle etorkinak? 

